
რეზონანსი 

საქართველო რუსეთთან "მოლაპარაკების სივრცის შექმნას" ცდილობს (რეზონანსი)

ავტ. თიკო ოსმანოვა

სტატიაში ნათქვამია, რომ საქართველოს ხელისუფლება რუსეთთან მოსალაპარაკებლად "სივრცის შექმნას" გეგმავს, თუმცა, ჯერჯერობით ამაში არ იგულისხმება არც ახალი ფორმატი და არც თვის ბოლოს დაგეგმილი ჟენევის მოლაპარაკების მორიგი რაუნდი. რუსეთთან ურთიერთობის საკითხებში პრემიერ-მინისტრის სპეციალური წარმომადგენლის, ზურაბ აბაშიძის თქმით, გიორგი კვირიკაშვილის სურვილია, მოხდეს ამ ფორმატის ეფექტურად მუშაობა და თუ იქნება რუსეთის მხრიდან თანხმობა, მზადაა, ისიც პირდაპირ ჩაერთოს.
გამოცემა ციტირებს რუსეთის საგარეო უწყების საპასუხო განცხადებას პრემიერ კვირიკაშვილის მიმართვისადმი და ამავე თემაზე პრემიერ-მინისტრის კომენტარს. 
სტატიის ავტორი წერს, რომ პრემიერის პასუხის პასუხი "რუსეთთან მოლაპარაკების სივრცის შექმნასთან" დაკავშირებით ოპოზიციამ საქართველოს ხელისუფლების მხრიდან დათმობად შეაფასა. მათი თქმით, "ქართული ოცნება" რუსეთის მოთხოვნების შესრულებაზე გადადის. აქედან გამომდინარე, არ გამორიცხავენ, რომ საქართველოსა და რუსეთს შორის ფარული მოლაპარაკებები მიმდინარეობდეს აფხაზეთის რკინიგზის გახსნასთან დაკავშირებით.

პრემიერის წარმომადგენელი რუსეთთან ურთიერთობის საკითხებში ზურაბ აბაშიძე აცხადებს, რომ საქართველოს დასათმობი არაფერი აქვს და ამიტომ მისთვის ოპოზიციის ბრალდებები აბსოლუტურად გაუგებარია. მისივე თქმით, აფხაზეთის რკინიგზის საკითხი აქამდე გამართულ არც ერთ შეხვედრაზე არ განხილულა.
"არ არის საუბარი, რომ ჟენევაში კვირიკაშვილი დელეგაციის ხელმძღვანელს ჩაანაცვლებს. არასწორი ინტერპრეტაციაა. მას ასე არ უთქვამს. პრემიერმა ისაუბრა იმაზე, რომ მაქსიმალურად შეუწყობს ხელს ამ ფორმატის გაძლიერებას. თუ ჩატარდება შესაბამისი მოსამზადებელი სამუშაოები და რაღაც საკითხები იქნება გადასაწყვეტი, არ არის გამორიცხული, თავად მიიღოს ამაში მონაწილეობა, მაგრამ ამაზე საუბარი ძალიან ნაადრევია", - უთხრა "რეზონანსს" აბაშიძემ.

ექსპერტი თორნიკე შარაშენიძისთვის გაუგებრია, რას შინაარსის განცხადებებს აკეთებს პრემიერი და რა მიზანს ემსახურება ისინი. რესპონდენტის შეფასებით, პრემიერის მიმართვის ტექსტი იყო ძალიან რბილი და უპრინციპო: „თუ ამის მიზანია, რომ ცდილობს, რაღაცას მიაღწიოს რუსეთთან ურთერთობაში, ძალიან გულუბრყვილოა. ჯერ ერთი, რუსეთს საერთოდ არ სჭირდება საქართველოსთან ურთიერთობის გაუმჯობესება და მეორე, რუსეთს ამისთვის არ სცალია. ანუ, ჯერ უნდა გვითხრას კვირიკაშვილმა, რა უნდა და მერე შეიძლება, სხვა რაღაცებზე ვისაუბროთ.“ - დასძენს ექსპერტი. 
ძაბირაძე: რუსეთი პროვოკაციების ახალი საშუალებების ძებნას დაიწყებს და ამისათვის მზად უნდა ვიყოთ (რეზონანსი)

ავტ. ნინო ქეთელაური

ინტერვიუ ვახტანგ ძაბირაძესთან.

კონსტიტუციონალისტი ვახტანგ ძაბირაძე გამოცემასთან ინტერვიუში რუსეთ-საქართველოს ურთიერთობაზე საუბრობს და აფასებს ინიციატივას პრემიერ-მინისტრის ჟენევის ფორმატში ჩართვასთან დაკავშირებით. მისი თქმით, დიალოგისთვის არც საქართველოს და არც რუსეთის ხელისუფლებები მზად არ არიან და ამ მიმართულებით გაკეთებული ნებისმიერი განცხადება მხოლოდ პიარს ემსახურება. მისივე შეფასებით, პრემიერი და მთავრობა ცდილობს, ინიციატივა მხოლოდ პროპაგანდისტული თვალსაზრისით გამოთქვას.
„კვირიკაშვილის განცხადებაში ნათქვამი იყო - "დიალოგი აფხაზებთან და ოსებთან". იქ იგულისხმებოდა ხალხი და არა ცალკე "სახელმწიფოები". მაგრამ, როდესაც ასეთი განცხადება კეთდება და იცი, რომ შეიძლება, ეს ფრაზები მეორე მხარემ თავის სასარგებლოდ გამოიყენოს, მეტი კონკრეტიკაა საჭირო.“ - აცხადებს რესპონდენტი და აქვე განმარტავს, რომ კვირკაშვილის მხრიდან ეს იყო შეცდომა, რაც რუსეთმა კარგად გამოიყენა, როდესაც თქვა, რომ მოლაპარაკების წარმოება უნდა დაიწყოს აფხაზეთსა და ოსეთთან და ისინი არაფერ შუაში არიან. 
რაც შეეხება ჟენევის ფორმატში პრემიერ-მინისტრის ჩართვას, ძაბირაძის თქმით, თუ კვირკაშვილი თვლის, რომ თავად უნდა ჩავიდეს და ლავროვის მოადგილესთან აწარმოოს მოლაპარაკებები, ეს კატასტროფაა, მაგრამ მას არც იმის ილუზია უნდა ჰქონდეს, რომ ამ განცხადებაზე რუსეთიდან შესაბამისი რანგის ჩინოვნიკი დაელაპარაკება. 

ძაბირაძე კომენტარს აკეთებს არჩილ ტატუნაშვილის საქმეზეც. ის მიიჩნევს, რომ ოსური მხარე დროის გაყვანას ცდილობს, რათა სიკვდილის მიზეზები, ყოველ შემთხვევაში, საკამათო მაინც გახდეს და პირდაპირი კვალი დაფარონ. ასევე, სეპარატისტებს პროვოცირების მექანიზმები იმდენი აღარ აქვთ, რამდენიც 2008 წლის პერიოდში ჰქონდათ და ახლა ეძებენ ისეთ წყაროს, რომლითაც ქართული მხარის პროვოცირებას მოახდენენ.
ექსპერტი დასძენს, რომ საკმაოდ მძიმე ვითრებაა შექმნილი როგორც ზოგადად მსოფლიოში, ისე რეგიონში, ამიტომ, საქართველოს სახელმწიფომ ძალიან დიდი მზაობა და სიფრთხილე უნდა გამოიჩინოს. 

"ოცნებამ" გადაწყვიტა, ვის შეიყვანს ოთხოზორია-ტატუნაშვილის სიაში / პარლამენტის რეზოლუცია 95%-ით მზადაა და მას მომავალ კვირაში მიიღებენ (რეზონანსი)

ავტ. თიკო ოსმანოვა

სტატიაში ნათქვამია, რომ ცხინვალში გარდაცვლილი არჩილ ტატუნაშვილის საქმესთან დაკავშირებით პარლამენტი რეზოლუციას უახლოეს მომავალში მიიღებს, თუმცა, კონკრეტულად როდის, ჯერჯერობით უცნობია. აქვე აღნიშნულია, რომ უმრავლესობის წევრებმა ამ საკითხზე გუშინ პრემიერ-მინისტრთან შეხვედრისას იმსჯელეს. უმრავლესობის ერთ-ერთი წევრის, ირაკლი სესიაშვილის თქმით, რეზოლუციის ტექსტის 95% ფაქტობრივად, შეთანხმებულია. 
პარლამენტის საგარეო საქმეთა კომიტეტის წევრი ცოტნე ზურაბიანის განცხადებით, უმრავლესობა რეზოლუციის პათოსს იზიარებს, დანარჩენი დეტალების გახმაურებისგან კი თავს იკავებს. 
უმრავლესობის კიდევ ერთი წევრი გუგული მაღრაძე კი რეზოლუციის ტექსტთან დაკავშირებით "ქართულ ოცნებაში" აზრთა სხვადასხვაობას უარყოფს.
ახალგორში პროდუქცია აღარ შედის / საოკუპაციო რეჟიმი ცხინვალელებს ატყუებს, რომ ერგნეთში ოს მამაკაცებს აწამებენ და თბილისში სამკურნალოდ წასვლა სახიფათოა (რეზონანსი)

ავტ. ეკატერინე ბასილაია

გამოცემის ინფორმაციით, ცხინვალში არჩილ ტატუნაშვილის მკვლელობის შემდეგ საოკუპაციო რეჟიმმა საინფორმაციო ომი დაიწყო და ოს მოსახლეობაში ავრცელებს ინფორმაციას, რომ თბილისის კლინიკებში ცხინვალიდან გადაყვანილ პაციენტებს უფასოდ მკურნალობაზე უარს ეუბნებიან, ასევე პრობლემებს ქმნიან ე.წ. საზღვარზე გადასვლისას და ოს მამაკაცებზე ქართველი სპეცსამსახურების წარმომადგენლები ფსიქოლოგიურ და ზოგჯერ ფიზიკურ ზეწოლასაც ახდენენ.
სამხრეთ ოსეთის ადმინისტრაციის ხელმძღვანელი დიმიტრი სანაკოევი "რეზონანსთან" საუბარში აცხადებს, რომ ეს ინფორმაცია სიცრუეა და მძიმე პაციენტების გადმოყვანა და სხვადასხვა კლინიკაში მკურნალობა ერთი დღითაც არ შეწყვეტილა. სანაკოევის თქმით, სიმართლე არ არის ასევე ის ფაქტიც, თითქოს სავაჭრო ტვირთების გადატანა აიკრძალა. 
ახალგორის გამგებელი ნუგზარ თინიკაშვილიც ადასტურებს, რომ  ხელისუფლებას არავითარი სანქცია და აკრძალვა არ დაუწესებია. უბრალოდ, ის მოქალაქეები, ვისაც სასოფლო-სამეურნეო პროდუქცია გადაჰქონდა ახალგორში, ტატუნაშვილის მეგობრები არიან და ახლა პროტესტის ნიშნად აღარ შეაქვთ ტვირთები ოკუპირებულ რეგიონში.
დიმიტრი სანაკოევი დასძენს, რომ ცხინვალში საინფორმაციო ომია და დე ფაქტო ხელისუფლებას სურს, ხალხი სამკურნალოდ თბილისში არ წამოვიდეს, ამიტომაც ავრცელებენ ჭორებს, თუმცა, მოსახლეობას მათი არ სჯერა. 

ჯერ იმპორტირებული დენი გაძვირდება, შემდეგ - სამომხმარებლო ტარიფი / უახლოესი 2 წელი ენერგოსექტორისთვის ძალიან რთული იქნება (რეზონანსი)

ავტ. მარი ჩიტაია

სტატიის ავტორი წერს, რომ ბოლო 2-3 წელია, საქართველოში ელექტროენერგიის იმპორტი მუდმივად მატულობს, ქვეყანა კი ნეგატიურ ტენდენციას რეალურად ვერაფერს უპირისპირებს. - ვერ ხერხდება  ელექტროსადგურების მშენებლობა და სახელმწიფოს მიერ დაანონსებული პროექტების უმეტესობაც განუხორციელებელია. სპეციალისტები არ მალავენ, რომ შემოტანილი ელექტროენერგიის ფასი მოიმატებს, რაც სამომავლოდ სამომხმარებლო ტარიფზეც აისახება.

ენერგეტიკოსები 2020 წლიდან სამომხმარებლო ტარიფის ზრდას ელოდებიან, თუმცა მანამდე იმპორტირებული დენი გაძვირდება. დეპუტატი რეზო არველაძე ყველაფრის მიზეზად მზარდ მოთხოვნას ასახელებს და დასძენს, რომ მდგომარეობა საინვესტიციო პროექტების შეჩერებამ განაპირობა:
„საინვესტიციო პროექტები აღარ არის და ესაა ყველა უბედურების სათავე. გასული 4 წლის განმავლობაში ძალიან დიდი იყო ოპოზიციის მხრიდან სახელმწიფოს წინააღმდეგ აგიტაცია. ამაში ჩართეს ავტორიტეტული ადამიანებიც და საბოლოოდ, ინვესტორები დაფრთხნენ. შედეგად მივიღეთ ის, რომ ენერგეტიკის დარგში საინვესტიციო პროექტები შეჩერდა", - განუცხადა "რეზონანსს" არველაძემ. მისივე პროგნოზით, შექმნილი სიტუაციიდან გამომდინარე, სამომავლოდ დენის ტარიფის ზრდა გარდაუვალია.
ენერგეტიკოსი გია არაბიძე მიიჩნევს, რომ ქვეყნისთვის  მთავარი გამოწვევა ელექტროსადგურების მშენებლობაა და ეს საკითხი როგორმე უნდა დაიძრას. მისი მოსაზრებით, ეს შექმნილ სიტუაციაში ერთადერთი გამოსავალია.

ლარის მკვეთრი გამყარება მოსალოდნელი აღარ არის / ნიკა შენგელია: მომდევნო 2 თვის განმავლობაში ლარი ცოტათი კიდევ გამყარდება, შემდეგ კი სხვა პროცესები დაიწყება (რეზონანსი)

ავტ. ნათია ლომიძე

სტატიის ავტორის შეფასებით, ეროვნული ვალუტის კურსის გამყარება ნელი ტემპით მიმდინარეობს და მოკლე და საშუალოვადიან პერიოდში არის გარკვეული წინაპირობა იმისთვის, რომ ლარი კიდევ გამყარდეს, თუმცა, მკვეთრი ცვლილებები მოსალოდნელი აღარ არის.
"ეფიქს ჯგუფის" ანალიტიკოსი ნიკა შენგელია "რეზონანსთან" საუბრისას აღნიშნავს, რომ ეროვნული ვალუტა არსებულ ტენდენციას მხოლოდ მაისის ბოლომდე შეინარჩუნებს, ზაფხულიდან კი გაუფასურების მორიგ ტალღას უნდა ველოდოთ.
ლარის კურთან დაკავშირებით წინასწარი ვარაუდების გაკეთებისგან თავს იკავებს ფინანსისტი გოჩა თუთბერიძე, თუმცა მიიჩნევს, რომ ეროვნული ვალუტის გამყარებაც და გაუფასურებაც დამოკიდებულია იმაზე, თუ როგორ ფულად-საკრედიტო პოლიტიკას გაატარებს ეროვნული ბანკი და როგორი ფისკალური პოლიტიკა ექნება მთავრობას, მათი პოზიცია კი ერთმანეთთან თანხვედრაში უნდა იყოს. მისივე თქმით, ვალუტის სტაბილურობა პარტნიორ სავაჭრო ქვეყნებში არსებული სიტუაციის განვითარებაზეცაა დამოკიდებული. 
საპატრიარქო "დისკრედიტაციის ახალი ტალღისთვის" ემზადება (რეზონანსი)

ავტ. ნინო ქეთელაური

გამოცემა ციტირებს საქართველოს საპატრიარქოს განცხადებას, რომლის თანახმად, ეკლესიის მიმართ დისკრედიტაციის ახალი ტალღის აგორება იგეგმება და არ არის გამორიცხული, ბინძური კამპანიის წარმოება უმაღლესი იერარქის მიმართაც განხორციელდეს. განცხადებაში ასევე ნახსენებია ე.წ. ციანიდის საქმე და "რესპუბლიკური პარტიის" მიერ წინასაარჩევნო პროცესში გაკეთებული განცხადებები, როგორც ეკლესიის წინააღმდეგ ბრძოლის გამოვლინება.
„რესპუბლიკური პარტიის“ ერთ-ერთი ლიდერი დავით ზურაბიშვილი აცხადებს, რომ მისთვის გაუგებარია, რას გულისხმობს საპატრირქო "ბინძური კამპანიის ახალ ტალღაში" და არც ის იცის, ვინ რას გეგმავს. ის აღნიშნავს, რომ თუ პარტიას კვლავ ექნება ინფორმაცია ისეთი ფაქტების შესახებ, რომლებზეც მანამდეც საუბრობდნენ, კვლავ გაასაჯაროებენ. ზურაბიშვილი აქვე დასძენს, რომ მის თანაგუნდელებს სურთ, ეკლესიაში მიმდინარე პროცესები იყოს გამჭვირვალე და ამ მიზნის მისაღწევად ძალ-ღონეს არ დაიშურებენ. 
ახალი თაობა

პრემიერი: „ჩვენ ვგეგმავთ მცირე ბიზნესის განვითარების მეორე ტალღას - კაპიტალში დახმარებას“ (ახალი თაობა) 
გამოცემა ციტირებს პრემიერ-მინისტრის განცხადებას, რომელიც მან „საქართველოს კაპიტალის“ საინვესტიციო გეგმების შესახებ გამართულ პრეზენტაციაზე გააკეთა. სტატიის თანახმად, გიორგი კვირიკაშვილმა ყურადღება გაამახვილა 2017 წელს პირდაპირი უცხოური ინვესტიციების განსაკუთრებულ ზრდაზე და აღნიშნა, რომ ეკონომიკური განვითარების მოდელი, რომელსაც საქართველოს მთავრობა ახორციელებს, წარმატებულია, რასაც სტატისტიკის ეროვნული სამსახურის მონაცემებიც ადასტურებს. პრემიერ-მინისტრმა სიტყვით გამოსვლის დროს მცირე ბიზნესის განვითარების ხელშეწყობის მეორე ეტაპის დაწყებაც დააანონსა.  
სერგი კაპანაძე: „რუსეთმა დაგვცინა“ (ახალი თაობა)

ავტ. ნათია ხურცილავა

ინტერვიუ სერგი კაპანაძესთან.

„ევროპული საქართველოს“ ერთ-ერთი ლიდერი გამოცემასთან ინტერვიუში პრემიერ-მინისტრის მიმართვაზე რუსეთის საგარეო უწყების საპასუხო განცხადებას აფასებს. მისი თქმით, ეს იყო, ერთი მხრივ შეურაცხმყოფელი, მეორე მხრივ, დამცინავი განცხადება, რომელშიც არც დიალოგისთვის და არც რაიმე პოზიტივისთვის არავითარი სივრცე არ ჩანდა.  „ამ ყველაფრის მერე პრემიერ კვირიკაშვილის განცხადება, რომ ეს ყველაფერი ტოვებს საუბრისთვის სივრცეს, ცოტა უცნაურად მეჩვენება“ - დასძენს რესპონდენტი და აქვე აღნიშნავს, რომ პრემიერ-მინისტრის განცხადებები ზიანის მომტანია ქვეყნისთვის. 
კაპანაძე საუბრობს ტატუნაშვილი-ოთხოზორიას საქმეებზე შედგენილი რეზოლუციის შესახებ, რომელიც პარლამენტმა უხლოეს მომავალში უნდა მიიღოს. მისი განმარტებით, რეზოლუციის ტექსტი უნდა იყოს ძლიერი და კონკრეტულ ინსტრუმენტებს უნდა იძლეოდეს, ამიტომაც, უმრავლესობისგან კონკრეტულ რეაქციებს ელიან.
დიმიტრი ლორთქიფანიძე პოლიტიკიდან მიდის (ახალი თაობა)

ავტ. გულიკო ბალაძე

ინტერვიუ დიმიტრი ლორთქიფანიძესთან. 

სტატიის თანახმად, ყოფილი პარლამენტარი დიმიტრი ლორთქიფანიძე პოლიტიკიდან წავიდა და სამოქალაქო სექტორში გადაინაცვლა. ის გამოცემასთან საუბრისას აღნიშნავს, რომ დღეს ქვეყანაში წინა პლანზე გადმოვიდა ეროვნული ინტერესის განმსაზღვრელი ინიციატივები, რომლის საკმაო დეფიციტი შეიმჩნევა ქართულ პოლიტიკაში, ვინაიდან პოლიტიკური სპექტრი, ფაქტობრივად, ამა თუ იმ კონიუქტურის ტყვეობაშია. 
„ამ შემთხვევაში, ჩემი ინტერესია სახალხო დიპლომატიის განვითარება, ადამიანის უფლებების დაცვა როგორც ოკუპირებულ ტერიტორიებზე, ისე საქართველოს ფარგლებს გარეთ, მათ შორის, რუსეთის ფედერაციაში, ვინაიდან ჩვენ იქ მილიონიანი დიასპორა გვყავს და ჩვენი ხელისუფლების მიერ, პრაქტიკულად, მიტოვებულია“. - განმარტავს რესპონდენტი. 
რაც შეეხება რუსულ-ქართულ ურთიერთობას, ლორთქიფანიძე მიიჩნევს, რომ ამ თემაზე პრემიერ-მინისტრის მიერ გაკეთებული განცხადება დაგვიანებული იყო, რადგან ბევრად ადრე უნდა გასცემოდა პასუხი ისეთ მნიშვნელოვან გამოწვევებს, როგორიც რუსეთის პრეზიდენტის მიერ გამოთქმული მზაობა იყო პირდაპირი დიალოგის დაწყების შესახებ საქართველოს პრეზიდენტთან, ან პრემიერთან. მიუხედავად ამისა, ყოფილი პოლიტიკოსის შეფასებით, კვირიკაშვილის მიმართვა წინგადადგმული ნაბიჯია და ახალი შესაძლებლობებისთვის სივრცეს ტოვებს. ის დასძენს, რომ პრემიერ-მინისტრის განცხადება ძალიან სერიოზული ბიძგის მიმცემი იქნება საზოგადოებრივი აქტივობების შემდგომი განვითარებისთვის. 

„ივანიშვილი „ოცნებას“ გააფარჩაკებს და მას ბოკერიას გუნდით ჩაანაცვლებს“ (ახალი თაობა)

ავტ. შორენა მარსაგიშვილი

ინტერვიუ კახა მიქაიასთან.

საზოგადოებრივი მოძრაობა „დაიცავი საქართველოს“ ლიდერი კახა მიქაია აზიური ფარსოსანას წინააღმდეგ ხელისუფლების არაეფექტურ ბრძოლაზე საუბრობს. მისი თქმით, სოფლის მეურნეობის მინისტრი სამარცხვინო განცხადებებს აკეთებს, ნაცვლად იმისა, რომ ქმედითი ნაბიჯები გადადგას. 
მიქაიას შეფასებით, მოსახლეობა უმძმეს ვითარებაშია და ეჭვი აქვს, რომ ამ მდგომარეობას ხელს უწყობს ბიძინა ივანიშვილი. მისი განმარტებით, ყოფილ პრემიერს აწყობს, ხელისუფლებაში მყოფებმა რაც შეიძლება მეტი სისულელე ილაპარაკონ, რადგან ასეთ გარემოცვაში თავს კომფორტულა გრძნობს. რესპონდენტის მოსაზრებით, ივანიშვილს „ქართული ოცნების“ ჩაძირვა აქვს ჩაფიქრებული და ამიტომაც მიუშვა მინისტრები თავიანთ ნებაზე, პარალელურად კი ახალი გუნდის ფორმირებაზე მუშაობს. 
მიქაიას პროგნოზით, „ქართულ ოცნებას“ გიგა ბოკერიას გუნდი შეცვლის. 
რესპონდენტი დასძენს, რომ ბიძინა ივანიშვილი განაგრძობს საქართველოზე ექსპერიმენტის ჩატარებას. 
ნიკა გვარამია: „დეკანოზი გიორგი მამალაძე მეუფე დიმიტრიზე და პრეზიდენტ მარგველაშვილზე ძალიან გულნატკენია“ (ახალი თაობა)

ავტ. შორენა მარსაგიშვილი

სტატიაში საუბარია ე.წ. ციანიდის საქმეზე. დეკანოზ გიორგი მამალაძის ადვოკატი ნიკა გვარამია ამბობს, რომ საზოგადოება მალე ახალი სკანდალის შესახებ შეიტყობს. საპატრიარქოში გამართულ საგანგებო ბრიფინგზე კი მამა მიქაელ ბოტკოველმა განაცხადა, რომ საპატრიარქოს წინააღმდეგ მორიგი მიზანმიმართული, ცილისმწამებლური კამპანია მიმდინარეობს. 
გვარამიამ ასევე განაცხადა, რომ დეკანოზი ნაწყენია მეუფე დიმიტრიზე და პრეზიდენტ მარგველაშვილზე. გიორგი მამალაძეს მძიმე რეაქცია პრეზიდენტის მხრიდან შეწყალებაზე უარის თქმის გამო ჰქონდა.   

